“ЕЛІ ВІСКАС КАЦЯНЯТЫ”

МІКОЛА   ХАМЯНКОЎ

Кот усеўся на канапе

І па кніжцы водзіць лапай.

– Паглядзіце, – кажа Рая, –

Кніжку коцік наш чытае!

Нарадзіўся 11 мая 1946 года ў вёсцы Хамінка Лоеўскага раёна. Скончыў гісторыка-філалагічны факультэт Гомельскага дзяржаўнага універсітэта (1970) і аддзяленне журналістыкі Мінскай ВПШ (1977). Член Саюза журналістаў Рэспублікі Беларусь. Працуе рэдактарам газеты “Гомельский стекловар”.

Піша вершы для дзяцей. Друкаваўся у часопісах "Вясёлка", "Бярозка", "Работніца і сялянка", "Вожык", калектыўных зборніках і школьных падручніках, газетах "Літаратура і мастацтва", "Чырвоная змена", "Гомельская праўда" і інш.

Аўтар кніжак “Вінавата люстэрка” (1990) і “Елі віскас кацяняты” (1997), “Сказ пра цуда-шкло” (2000). Падрыхтавана да друку яшчэ адна: “Слон у краме”. Творы напісаны з добрым веданнем дзіцячай псіхалогіі, займальныя, лёгка запамінаюцца.

Мікола Хамянкоў выдатна адчувае прыроджаную паэтычнасць дзіцяці. Сапраўды, кожны маленькі чалавек – паэт, які валодае надзвычайнай асацыятыўнасцю светаўспрымання. Для яго ўсё жывое ў гэтым свеце – і сонца, і лагодны ветрык, і рэха. Ён спачувае і шэраму зайчыку, і маленькаму коціку, і верабейчыку. Мікола Хамянкоў толькі падкрэслівае гэтую незвычайную якасць маленькага чалавека і заклікае захоўваць яе як мага даўжэй. 

Бадай упершыню ў нацыянальнай дзіцячай паэзіі напісаў “рабочую” кніжку пра вытворчасць шкла, дзе ў займальнай форме падаў гісторыю з’яўлення шкла і ягонай вытворчасці.

Кніга “Сказ пра цуда-шкло” пачынаецца з дзёрзкага, нібы ў Маякоўскага – Я б рабочим пошел, пусть меня научат, – зачыну: Прафесія – шклавары. Аўтар бярэ маленькага героя – Цімошку Янкіна, сына рабочай Касцюкоўкі (прыгарада Гомеля, дзе размешчаны славуты на ўвесь свет шклозавод), які следам за татам і мамай, што кожны дзень ходзяць на працу на завод варыць шкло, ідзе туды, каб навучыцца на шкловара (бо  такое рамяство ўсім прыносіць хараство). Бацька робіць маленькаму сыну экскурсію ва ўсе асноўныя цэхі прадпрыемтсва, дзе магутная печ, цудоўныя аўтаматы робяць шкло, якое потым развозяць па ўсім свеце. Кніжка атрымалася займальнай, даступнай і разам з тым павучальнай, карыснай.

У 2007 годзе, якраз у год дзіцяці, выйшла чарговая кніжка Міколы Хамянкова для дзяцей дашкольнага ўзросту “Чаму не спіцца сонцу”. Тут, як і ў папярэдніх кнігах аўтара, маленькага чытача (ці,хутчэй, слухача) чакае чарговы парад персаніфікаванай весялосці прыроды, заўважанай дасціпным, назіральным дзедам Міколам: працавіты тата-чмель са сваімі чмеляткамі; заяц, што іграе для сваіх зайчанятак на баяне; певень, што купіў на базары надзвычай файны кажушок:

Певень на базары

Аж паўдня хадзіў,

Кажушок прыгожы 

На зіму купіў.

Каркнула варона:

– Франтам 

певень стаў!..

Ды на кпіны ўвагі

Певень не звяртаў.

Кажушок надзеў ён

І дамоў пайшоў –

Не бадзяцца ж пеўню

Век свой галышом.

павучок, што прадаваў тонкае павуцінне:

Павучок прыехаў на базар,

На прылаўку разлажыў тавар.

– Падлятайце, мушкі-гаспадынькі,

Я прывёз вам свежай павуцінкі!

слон у краме, які аднак паводзіць сябе вельмі і вельмі прыстойна, і многія іншыя прадстаўнікі жывёльнага свету, нават такія экзатычныя для нашага краю, як чарапаха і расамаха, што ўступаюць у філасофскі дыспут:
– Вельмі марудна паўзеш, чарапаха.

– Дык не глядзі на мяне, расамаха:

Век чарапахі – аж трыста гадоў,

Часу мне хопіць дабрацца дамоў.


Некаторыя творы вылучаюцца сваім нечаканым паваротам падзей, нечаканай канцоўкай, як у наступным:

***
Дзятла з сойкай асаед

Запрашае на абед.

– Паспяшайце, сябрукі,

Вас чакаюць пухіркі!

Як заўсёды, Мікола Хамянкоў уводзіць у традыцыйную канву твораў і элементы сучаснасці, у прыватнасці, камп’ютэр, які, як спадзяецца не вельмі старанны вучань, будзе рашаць задачкі:

Два камп’ютэры у таты,

Ён адзін прывёз дахаты.

Кажа мне: - Усю работу

Я на ім раблю ў ахвоту.

Я сустрэў са школы брата.

Брат камп’ютэр доўга кратаў,

Хітра глянуў і пытае:

· А задачкі ён рашае?

пыласос, які перастараўся, бо шмат пылінак наглытаўся і інш. 

Свет паэта – ласкавы і вясёлы, таму і ягоным героям лёгка і проста: бусел палохае жабянатак, кот пляце новыя лапці, каб палохаць мышак, конікі гойсаюць у зялёнай траве:

Просіць хмару поле:

– Дай напіцца ўволю.

Дождж пальецца з неба –

Многа будзе хлеба.




 Гэтая радасць перадаецца і дзецям, што, несумненна, з’яўляецца поспехам аўтара.  

Сонца ўранку як прачнецца,

Дык адразу ў шлях імкнецца,

Каб з вышынь касмічных, зорных

Прывітаць наш край азёрны.

А высока ўзняцца ў неба –

Вельмі многа часу трэба.

– Дык не дзіўна, – кажа Лана, –

Што ўстае яно так рана.

***

Сніцца тату часта сон:

Шакалад смакуе ён!

А я добра знаю тату –

Ён не любіць шакаладу.

Хай бы лепей смачны сон

Я сасніў ці брат Лявон...

Што зрабіць, каб сон прысніўся?

Брат сакрэтам падзяліўся:

– Зробім сёння так, Алесь:

Ты у ложак татаў лезь,

Я схаваюся пад ім.

Сон, відаць, тады саснім.

Толькі ўмова:

Шакаладкі

Папалам падзелім,

Братка!

М. Хамянкоў – добры майстар радка, які чуе слова, ягонае гучанне ў спалучэнні са зместам, ён дасканала перадае інструментоўку гукавай асновы твора, як у верша “Рэха”:
Я ў ляску шукаў арэхі.

“Тут яны!” – крычала




рэха.

Доўга я за рэхам 




бегаў –

Ані рэха, ні арэхаў!

